
కాశీమజిలీకథలు - రెండవభాగము







దీసికొని రావలయును. అంతవరకు నేను భుజింపనని కన్నులవెంబడి ప్రవాహముగా నీరుగారుచుండ వేక్కి వెక్కి యేడ్చుచున్న యా చిన్నదాని నోదార్చుచు జతురిక యిట్లనియె.

బోటీ! నీవేటికి జింతించెదవు. నేను దీనికి దగిన యుపాయమాలోచించితిని. ఈ రాత్రి నీ మనోహరునందుండనీయను. మీ తల్లిదండ్రుల కీవార్త నిప్పుడు చెప్పరాదు. కోపము దీరినవెనుక  గ్రమముగా వెల్లడిపరుచుదము. ఇప్పుడు నీవు నేను చెప్పినట్లు చేయుము. మన కార్యమంతయు జక్కబడునని చెవిలో నెద్దియో బోధించినది. అప్పు డప్పూబోణి యందులకు సమ్మతింపుచు మంచి యుపాయమే యూహించితివని చతురికను మెచ్చుకొనుచు నప్పుడే యొకమందెద్దియో వికటించునది దిని మేనవేకి జనింప మూర్ఛపోయినట్లు మంచముమీద విరుచుకొని పడిపోయినది.

అప్పు డచ్చతురిక యుచ్ఛస్వరంబున నేడ్చుచు గాంతిమతిని బాముగరచినదో యని యరచుచు గాంతిమతి తల్లియొద్దకుబోయి యా వర్తమానము జెప్పినది. అప్పుడామె గుండెలు బాదుకొనుచు వడివడి కన్యాంతఃపురమునకు వచ్చి యచ్చట స్మృతిదప్పి నోటనుండి నురుగు వెల్వరించుచు నెద్దియో బాధచే నిట్టట్టు గొట్టుకొనుచున్న కూతురింజూచి శోకపరవశంబున మూర్ఛబోయి తెప్పిరిలి అమ్మా! అమ్మా! యని యనేకసారులు బిలిచియు బ్రతివచనంబుగానక పెద్ద యెలుంగున నేడ్చుచుండెను. ఇంతలో ననంతవర్మ యా వార్తవిని భయపడుచు బదుగుర విషవైద్యులతో నచ్చటికి వచ్చి పుత్రిక యవస్థ యంతయు జూచి పెక్కు తెరంగుల విలపించెను.

ఆ వైద్యులు మంత్రములు వైచుచు నౌషధమును మ్రింగింప బ్రయత్నించిరి కాని పళ్లునొక్కి పట్టుటచే మందులేమియు లోపలకు బోయినవికావు మఱియు మ్రింగుటకు నెక్కుడు ప్రయత్నము చేయబూనునంతలో జతురిక నేను మ్రింగించెదనని యా మందులు బుచ్చుకొని నోటిలో వైచిన ట్లభినయించుచు గుప్తముగా దాచి పారవైచినది. ఈ రీతి గొంతసేపు జరిగినతరువాత వైద్యులందరు నేమియుం జెప్పలేక తమయోపిన కొలది ప్రయత్నములు చేయుచున్నామని చెప్పిరి. అప్పుడు రాజును, భార్యయు మిక్కిలి విచారింప దొడంగిరి. ఆ శోకవేగమున రాజు మధ్యాహ్నము తాను గోపము చేసిన సంగతియే మరచిపోయెను.

అప్పుడు చతురిక లేచి స్మృతి నభినయించుకొనుచు రాజపత్నితో అమ్మా! మన కాంతిమతి కేమియు భయములేదు. నాకొక మందు జ్ఞాపకము వచ్చినది. అది మొన్న నొకయోగి మన యుద్యానవనములోనికి వచ్చి పాముకాటునకు నిది మంచి యౌషధమని మాకొక చెట్టు చూపించెను. అది నేను జ్ఞాపకము పెట్టుకొనియున్నాను. పోయితీసికొనిరానా? యని యడుగగా నా రాజపత్ని అయ్యో! సంశయమేల వడిగాబోయి తీసికొనివచ్చి నీ నెచ్చలిం బ్రతికించుకొనుము. ఏ మందులో నే మహిమ యున్నదో యని పలుకుచు నచ్చటికి వెళ్లుటకు తొందరపెట్టెను.

		 ఈ పేజీలో చివరి మార్పు 12 అక్టోబరు 2021న 06:58కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

